
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

АНХ МЭЛ ГАЙХАЖ ЗОГССОН НЬ

	 

	Зуудаг гөлгийг минь Ромул гэдэг юм. Би Ромул гэхээсээ, Рома юм уу, Ромка гэж дуудах нь их. Хааяа л Роман Васильевич гэж хүндэтгэн дуудна.

	Ромкагийн хөл, чих хоёр л түргэн өсөөд байгаа юм. Тонгойхоор далбагар чих нь нүдийг нь хаачихна. Ромка юм л бол өнхрөөд өгнө.

	Өнөөдөр ийм нэг юм боллоо.

	Хонгилын чулуун шатаар өгсөж явсан Ромагийн хөлд дайралдсан тал тоосго доош өнхөрч шатны гишгүүрийг тоолох мэт тог тог хийсээр уруудав. Ромушка ч маш их гайхаж чихээ нүд рүүгээ унжуулчхаад доош харан зогсов. Сайн харах гэж чихээ нүднээсээ хөндийрүүлэн толгойгоо хоёр тийш нь ээлжлэн гилжийлгэж удтал зогсжээ.

	Ийм юм бас байдгаа Роман Васильевич аа! Тал тоосго амьтай юм шиг тэгээд бас хурдалж байхыг нь яана гээ! гэж би хэлэв. Рома над руу их л нухацтай харав.

	— Над руу битгий хараад бай, битгий алмайраад бай. Цаад тоосго чинь улаан галзуу юм буцаж ирээд хамар дундуур чинь буулгачихна шүү гэж би хэллээ.

	Рома харц буруулав.

	Яагаад чухам энэ амьгүй тоосгонууд гэнэт өнхрөөд байгааг мэдмээр л байгаа юм байлгүй. Гэвч доошоо очно гэдэг их аюултай байлаа. Нөгөө тоосго барьж аваад харанхуй хонгил руу явчихвал яах юм бэ?

	Одоо яах вэ? Зугтаах гэж үү гэж би асуулаа. Ромаг зэрвэсхэн хараад л би түүний юу гэж хэдэх гээд байгааг мэдээд авлаа..

	...Би ч яаж зугтахаа мэднэ tэ. Харин яг эргэтэл сүүлнээс минь бариад авбал яана. Үгүй, энэ ч бас л болмооргүй юм байна. Том ноход өвсөн дотор амьтны үнэр аваад салхидан зогсдог шиг Рома амьгүй тоосго хараад анх удаа удтал зогссон нь энэ ажээ. Удаан зогсох тусмаа улам их айв. Дайсан хэчнээн анир чимээгүй нуугдана, төдий чинээ ширүүн дайрдаг гэсэн нохдын зөнгөөр эл тоосго гэнэт амь ороод ухасхийвэл яана гэхээс уушги зүрх нь амаараа гарах шахна. Нээрэн гэнэт амь ороод харайгаад ирвэл яах ч билээ дээ.

	«Зогссоор байгаад яадгаа үзнэ дээ» гtж Ромка амандаа үглtв.

	«Хэвтсээр байгаад яадгаа үзнэ дээ» гэж тоосго хариу шивнэж байх шиг санагдана.

	Тоосго ч яах вэ зуун жил хэвтсэн ч хамаагүй. Харин амьд гөлгөнд л зовлонтой юм. Ядраад бүр чичирч байна.

	— За одоо яах билээ, Роман Васильевич аа? гэж би асуулаа.

	— «Нэг хуцах уу даа?» гэж Рома нохойныхоо хэлээр хариулав.

	— За тэг хуц гэлээ.

	Ромка нэг хуцаад цочиж год харайлаа. Айхад аргал хөдөлнө гэгчээр нөгөө тоосго нь ч сэрж хөдлөх шиг болжээ. Холхон очоод харвал тоосго байрандаа л байлаа. Сэмээрхэн гэтээд доошоо харахад бас л байлаа.

	«Ахиад нэг хуцдаг юм бил үү?» Нэг хуцаад буцаж год харайлаа. Үүнийг сонсоод эх Кэтт нь хүрч ирлээ. Ромагийн хуцаж буй зүг ширтсээр ягуухан доош гэлдрэв.

	Рома ч хуцахаа больжээ. Эхдээ л энэ явдлыг даатгасан юм байх. Доошоо зоригтойхон харна. Кэтт тэр аймшигт тоосгонд шингэсэн Ромагийн сарвууны үнэрээр морийг нь таньжээ. Тоосгыг үнэртэж үнэртэж амьгүй, аюулгүй юм гэж мэдэв.

	Дараа нь юмыг яаж мэдэх вэ? гэх шиг бүгдийг үнэртэж үзээд сэжиг ажигч үгүй болохоор нь дээш өлийж:

	— Рома, энэнээс айлтгүй ээ, зүгээр юм шиг байна гэв. Гэгтэл Ромул тайвширч сүүлээ шарвагануулав. Дээш өгсөж яваа эхийгээ гүйцэж очоод Рома чихийг нь үмхэж үрчив.

	
АЙМШИГТ УУЛЗАЛТ

	 

	Нохойгоор шувуу бариулж сургах нь муур, туулай хөөлгөж сургахаас ямар хэцүү байдгийг анчид андахгүй.

	Би нэг удаа хичээлийн цагаар Ромкаг дагуулж, ойн цоорхой руу ороод зэрлэг мууртай тулгарав. Ромка миний зүүн гар талд нөгөө муур баруун гар талд байлаа. Муур ч эргээд зугтчихлаа. Ромка ч хойноос нь сүнгэнэчихлээ. Би шүгэлдэж ч амжсангүй хашхирч ч чадсангүй. Авирч гараад нохойны амнаас гарчих мод ойр хавьд байсангүй. Эцэс төгсгөлгүй бут, сөөг байлаа. Би чийгтэй, шавар шалбаагтай газраар ч, горхины элсэн дээгүүр ч Ромкагийн мөрийг бэдэрч яст мэлхий мэт удаан явж байлаа. Ойн хуурай нойтон цоорхойгоор зөндөө явж хоёр ч горхи гаталж хоёр хэсэг намаг туулсны эцэст, бүх юм тодорхой боллоо. Ромкагийн нүдэнд цус хурчихсан хөдлөхгүй зогсож байна. Урдханд нь үсрэхэд бэлдэж сүүлээ ягуухан хөдөлгөөд барс муур зогсож байна. Тэдний юу бодож байгааг тааж ядах юмгүй байлаа.

	Зэрлэг муур ингэж хэлж байгаа юм шиг байна. «Чи дайрвал дайр гэхдээ барс намайг хамгаална гэдгийг санаарай, дайраад үз л дээ. Чамайг бард л нүдлүүлээд өгчихье.»

	Ромка ингэж байх шиг байна. « Би чамайг бараар түрий барина гэдгийг чинь мэдэж л байна. Тэглээ ч чамайг тасар татна даа! Чамайг яаж баривал дээр вэ? гэдгийг л жаахан бодмоор байна.»

	«Намайг ойртвол муур зугтаачихна. Хойноос нь хөөгөөд Ромка алга болно. Ромкаг дуудаад үздэг юм бил үү...?» гэж би бодов. Удаан бодох цаг ч алга байлаа. Би тэднийг эвлэрүүлэхийн тулд эвтэйхэн ярилцахаар шийдлээ. Гэртээ тоглож байхдаа дууддаг шигээ эелдэгхэн, овог нэрээр нь Роман Васильевич гэлээ. Ромка хялайж байна. Муур архирав. Тэгэхээр нь би:

	— Роман, битгий тэнэглээд бай гэж ширүүхэн хашхирлаа. Ромка учраа олохгүй улам л хялайн харлаа. Муур чанга архирав. Би Ромкаг яг хялайж байхад нь гараа дээр өргөн муур тэр хоёрын толгойг хяргах дохио үзүүлж амжлаа. Үүнийг хараад Ромка ухрав.

	Муур ч түүнийг хулчийлаа гэж санаад дотроо их л баярлан ялсан дүртэй архирч Ромкагийн омгийг хөдөлгөчихлөө. Тэр ухран зогтусаж над руу харав. Ингэж л асууж байх шиг байна. «Энэ мууд үзүүлээд өгөх үү?»

	Тэгэхээр нь би бас л гараа атгаад толгойг нь хяргах дохио үзүүлэв. Байдаг чадлаараа л зоримог хашхирлаа. Тэр бут тойроод хүрээд ирлээ. Ингэж л би нохойны эрваа зоригийг дарсан юм. Харин муур зугтаагаад явчихсан.

АЛТАН НУГА

	 

	Ах бид хоёр багваахай цэцэг дэлгэрэх цагаар зугаалдаг байв. Ангуучлах гэж ах түрүүлж би дагаж гэтдэг сэн.

	— Серёжа гэж би түүнийг их л хүндлэнгүй дуудна. Эргээд харахаар нь багваахайн өрвөлгийг нүүр лүү нь үлээчихнэ. Тэр ч бас анаж байгаад сиймхий тааруулж над руу үлээчихнэ. Ингэж л бид энэ сонирхолгүй цэцгүүдийг зөвхөн зугаацах гэж тастдаг байлаа. Харин нэг удаа би нээлт хийсэн юм. Бид тосгонд суудаг байлаа л даа. Манай цонхны урд багваахай цэцэгтэй алтан нуга байдаг байлаа. Цугаараа «Мөн ч сайхан алтан нуга аа» гэдэг сэн. Нэг удаа өглөө эрт босоод загас барихаар явж байтал нөгөө нуга алтан биш ногоон үзэгдэв. Үд дундын үед эргэж ирэхэд ахиад л алтан болчихсон байлаа.

	Би сайн ажиглалаа. Орой болоход нуга ахиад л ногоорчихсон байв. Тэгэхээр нь би багваахай цэцгийг аваад үзвэл дэлбээгээ хумхичихжээ. Энэ ч алга шар байх юм бол атгачихад мэдэгдэхгүй болчихтой адил юм. Өглөөн нарнаар багваахай цэцгүүд дэлбээгээ нээнэ. Нуга алтан өнгөтэй үзэгдэнэ. Тэрнээс хойш багваахай цэцгүүдийг бид тун их сонирхдог болсон юм. Яагаад гэвэл тэд хүүхэд биднийг унтахад унтаж босоход хамт босдог юм билээ.

ХАВТГАЛЖ

	 

	Хавар болоход тогоруу ирнэ. Бид анжсаа зэхнэ. Тогоруу ирсний дараа 12 хоноод газраа хагалж эхэлдэг манай хуучны нэгэн заншил байдаг юм. Хавар болж ус урслаа. Газраа хагалахаар гарлаа.

	Манай талбай цөөрмийн дэргэд байдаг юм. Цагаахан цахлайнууд тал талаас нисэн ирж намайг харна,

	Алагтуу, турлиахууд миний анжисны мөрөөр чийгийн өт бэдэрч шавааралдана. Ийнхүү миний хойноос бүх л замын турш хар, цагаан шувууд даган явав. Гагцхүү хавтгалж л миний дээгүүр түгшүүртэй хашхичин ниснэ. Эмэгчин хавтгалж их л эрт өндгөө дардаг юм. «Энэ хавьд үүр нь байгаа юм байна» гэж би бодлоо. «Чи хэнийх вэ? Чи хэнийх вэ?» гэж хавтгалж чарлана.

	— Би юу, би минийх, харин чи хэнийх вэ? хаагуур зугаалав. Дулаан орноосоо олз омог ихтэй юу? гэж би асуулаа. Ингэж ярьж явтал морь гэнэт бусгаад анжис мөрнөөсөө гарчихлаа. Намайг морио шавхуурдахад хавтгалж ч дэрхийн нисэв. Дөрвөн өндгөө орхилоо. Эд чинь үүр засалгүй газар жаахан сэндийлээд л болдог юм байна. Өндөгнүүд нь ширээн дээр байгаа юм шиг л үзэгдэнэ. Энэ гэмгүй шувууны үүрийг эвдэнэ гэхээс элэг шимширмээр санагдав. Би өндөгнүүдэд хүргэлгүй анжсаа өргөж өнгөрөв.

	Би гэртээ ирээд хүүхдүүддээ: Газар хагалж явтал морь маань бусгалаа. Харсан чинь дөрвөн өндөг байлаа гэж ярив. Эхнэр маань:

	— Харах юм сан гэв..

	— За яах вэ тариа тарихдаа л харна биз гэж би хэллээ. Удсан ч үгүй овьёос тарих болов. Эхнэр маань борнойдов. Би ч үүрэн дээр хүрч ирээд зогслоо. Эхнэрээ даллав. Тэр ч хүрч ирлээ.

	— За хэрэгт дуртай хүн минь одоо хар даа гэж би хэлэв. Эхийн сэтгэл ямагт ийм байдаг байж шүү. Өндөгнүүдийг харж хамгаалсан амьтан алга байгаад гайхаж өрөвдөхдөө тэндээс анжистай морио холдуулав.

	Бид тэнд овьёос тариад хагаст нь төмс суулгахаар үлдээв. Эхнэр бид хоёр төмс суулгахаар ирэхдээ бас л нөгөө газартаа очлоо. Үүр нь алга болжээ. Биднийг дагаж ирсэн Кадошка нэрт нохойгоо эрэг даган гүйж явсныг бид ер анзаарсангүй. Гэтэл хавтгалжууд чадлаараа чарлалдаж гарлаа. Хартал Кадошка нуга дундуур хавтгалжийн дөрвөн дэгдээхэйг хөөж явна. Өрөвлөг нь ургачихсан зэгзгэр хөлтэй бор саарал юм болжээ. Яах аргагүй л хавтгалж болж дээ, нисэж чадахгүй л болохоос биш. Тэд Кадошкагаас явгалан зугтааж байв.

	Эхнэр түүнийг үзээд: Эд чинь манай өнөө хэд байна шүү дээ! гэж над руу хашхирав. Би Кадошкаг зандарч хашхирсан боловч нөгөөх маань сонсох ч үгүй хөөсөөр л байлаа.

	Хавтгалжууд усанд тулж очлоо. Цаашаа зугтаая ч гэсэн газаргүй болов.

	«За, одоо л Кадошка барьчихна даа» гэж би бодлоо. Гэтэл хавтгалжууд усанд сэлэлгүй өнгөн дээгүүр нь гүйж байх шиг харагдав. Ямар сонин юм бэ? Чик-Чик-Чик гэсээр нөгөө талд нь гарцгаачихлаа.

	Ус хүйтэн байсан юм уу, эсвэл Кадошка залуу бас ч маанаг байсан юм уу, зогсчхоод цаашаа явж чадахгүй байв. Тэрийг мангайж байхад нь бид хоёр дуудаад эргүүлчихлээ.


ЯРИК БИД ХОЁР

	 

	Ойн цоорхойд хуучин хар хожуулууд тойрон, олон улаан цэцэг, өндөр өндөр гацуур ургасан байлаа. Ойн цоорхой тэдний сүрд автагдаж бүхэлдээ улаан мэт харагдах авч, тэнд уулын нугын шар, хөх цэцгүүд их ургажээ. Тэд цагаан балжингарам, хөх хонхон цэцэг, цэнхэр, ягаан, хөхөөний гээд л дутуу цэцэг үгүй байлаа. Харин гацуур шиг улаан цэцгүүдээс болоод ойн цоорхой бүхэлдээ улааран байна. Хар хожуулуудын ойролцоо хэт болсон, их амттай гүзээлзгэнэ бас ургажээ. Зуны улиралд бороо ер нь их саад болдоггүй юм. Би бороо намдтал гацуур дор суув. Борооноос зугтсан шумуул энэ хуурай газар цугларч, би ганцаараа хэчнээн утаа тавиад ч нэмэргүй байв. Ярикийг ч бас их зовоолоо. Түүдэг асаахаас өөр аргагүй боллоо. Гацуурын боргоцой түлэхэд их өтгөн утаа баагьж, удалгүй шумуулуудыг хөөж бороонд гаргав. Гэвч биднийг шумуултай тэмцэж дуусаагүй байхад бороо намдлаа. Зуны бороо тааламжтай нь аргагүй байдаг юм.Гэвч шувууд хооллохоор гараад, шүүдэрт шинэхэн мөр үлдээхийг хүлээхийн тулд гацуурын дор хагас цаг хэртэй суух хэрэгтэй болов.

	 

	[image: Image]

	 

	Ингээд бид ойн цоорхойд гарав. Би «Найз минь эрээрэй!» гэж хэлээд Ярикаа тавилаа. Би Ярикийнхаа хамрыг ямагт атаархан харж, хэрвээ над ийм хэрэгсэл байсан сан бол, цэцэглэж буй ойн цоорхойн салхинд гүйж сонин үнэрийг мэдрэх сэн гэж боддог юм. «За эрээд бай, нөхөр минь» гэж би нохойдоо давтан хэллээ. Тэр ойн цоорхойгоор гүйж гарав. Удалгүй Ярик ойн захад хэсэг модны доор очин зогсоод тэр газраа сайн үнэрлэв. Над руу дагаад яв гэх шиг анхааралтай харав. Бид үг хэлгүйгээр л бие биеэ ойлгочихдог юм, Тэр биеэ хурааж, үнэгтэй их адилхан болж намайг дагуулан явлаа. Түдэлгүй Ярик зөвхөн өөрөө л шургаж болох ширэнгэд тулж ирэв.Харин би түүнийг ганцаарыг нь тийш оруулъя гэж бодоогүй юм. Тэр ганцаараа бол бороонд норсон шувууд руу зугаацан дайрч миний хийх ёстой зүйлийг бүгдийг хөнөөх байлаа. Дуудахаас минь өмнө тэр гэнэт далавч мэт гайхамшигт сүүлээ шарван над руу харав. «Тэд энд хонож, ойн цоорхойд хоолложээ» гэж хэлж байгааг би ойлгов. Одоо яах вэ? гэж би асуулаа. Тэр цэцгүүдийг үнэрлэтэл мөр байсангүй. Тэгээд бүх юм ойлгомжтой болов. Бороо бүх мөрийг арилгажээ. Харин тэр нэг хэсэг мөр их модны доогуур байсан тулдаа л үлдсэн ажээ. Дахиад л тойрч явахаас өөр аргагүй боллоо. Гэтэл Ярик нэг их явсан ч үгүй жижигхэн бөгөөд их өтгөн бутны ойролцоо зогсчхов. Хур шувуудын үнэр гарна. Түүнээс болоод тэр гэтэж байгаа мэт атиралдан зогсож байна. Би яаран очиж, хэрвээ болох юм бол яв! гэж шивнэв. Тэр биеэ хураахаа больж урагшаа маш чимээгүйхэн явж бутыг бүтэн тойроод «Борооны үеэр тэд энд байжээ» гэж ойлгуулав. Тэгээд урт үсээрээ газар шүргэн, бүр шинэхэн мөрөөр намайг дагуулан явлаа. Магадгүй тэд биднийг сонсчхоод бас урагшилж байгаа байх. Би үүнийг хараад л ойлгов. «Тэд тун холгүй, явж байна» гэж тэр ойлгуулав. Тэд арцны том бутанд орсон байлаа. Ярик яг тэнд урд хөлөө өргөн оцойж зог тусав. Урт ягаан хэлээ унжуулан аахилж яваад амаа хамхихад цэцгийн ягаан дэлбээ шиг хэлний нь үзүүр бултганана. Ийн байтал хэлний нь үзүүр дээр шумуул сууж хошуугаа шаан сорж эхлэв. Хэрвээ амаа ангайгаад шумуул үргээж гэмээ нь чанга тургиж шувуудыг цочоочих байлаа. Би сэмээрхэн очиж шумуулыг үргээгээд бутны нөгөө талд гарч зогсов. Бид нэлээд удаан байлаа. Намайг бут руу нэг алхтал эх хурын дуу сонсогдлоо. «Нисээд, хараад ирье. Та нар наанаа байж бай!» гэж тэр ангаахайнууддаа хэлсэн юм санж. Тэгээд аймшигтай шуугиан гаргаж нислээ. Хэрэв тэр над руу ниссэн бол Ярик хөдлөхөөргүй байлаа. Өөрийнх нь дээгүүр нисвэл олз маань бутан дотор байхад энэ шувуу руу дайрвал нүгэл гэж бодоод бас л хөдлөхгүй байсан. Гэтэл бараг тахиа шиг том саарал шувуу Ярикийн хамрыг шүргэн алдан их л доогуур нисэж далавчаараа түүнийг даллан «Хөөвөл хөө л дөө, би нисэж чаддаггүй юм!» гэв. Гүйцээ ч дээ, би нисэж чаддаггүй юм гэж хууран хашхирав. Тэгээд арваад алхмын цаана буудуулсан юм шиг унаж өндөр улаан цэцгүүдийг хөдөлгөн гүйв. Ярик тэвчсэнгүй хойноос нь харайлгав. Сайхан молигодлоо доо. «Бүгд тал тал тийшээ нисэцгээ» гэж дэгдээхэйнүүддээ хашхирав. Дэгдээхэйнүүд зүг бүр тийшээ нислээ. «Тэнэг тэнэг» гэхийг нь Ярик холоос сонссон байлгүй. Эргээд! гэж мэхлэгдсэн нөхөртөө би хашхирав. Тэр буруугаа ойлгон салдирхалж ирэв. Би түүнээс, Чи яав аа? гэж чичирхийлсэн хоолойгоор асуув. Тэр хэвтчихлээ.

	— За нааш ир, нааш ир!

	Гэмшсэн байдалтай мөлхөн ирээд өвдөг дээр минь толгойгоо тавин уучлал гуйж:

	— За яах вэ миний ард хөдлөхгүй хэвт. Эднийг хоёулаа мэхэлье! гэж бутанд шургангаа хэлэв. Арваад минутын дараагаар би дэгдээхэйнүүд шиг «офиу офиу» гэж шүгэлдэв. Энэ нь ээжээ чи хаа байна? гэсэн үг аж. Хариуд нь «Квох, квох» гэж байна. Очлоо, очлоо! гэсэн үг гэнэ. Тэгтэл тал талд над шиг шүгэлдэж гарав. Нэг дэгдээхэй ойрхон дуугарч байв. Намайг хариу өгтөл, тэр миний өвдөгний дэргэд өвс хөдөлгөн гүйж ирлээ. Би Ярик-руу харж нударгаараа зангаад өвс хөдөлсөн газрыг алгаараа даран том багаараа тагтаа шиг саарал дэгдээхэй гаргаж ирлээ,

	— За үнэрлэ? гэж Ярикт аяархан хэлэв. Тэр дэгдээхэйг цочоохоос айж хамраа буруулав.

	— Найз минь үнэртчих л дээ! гэж өрөвдөн гуйлаа. Үнэртэж байгаа мөртөө өөрөө өөр тийш харж нүдээ буруулж байв. Энэ нь хамгийн хүчтэй шийтгэл байлаа. Эх нь бүгдийг цуглуултал нэг нь дутуу байхыг мэдээд гүйж ирнэ гэдгийг би баттай санаж байгаа болохоор бүр зоригтой исгэрч дуудлаа. Дараа дараалан дуудсаар долоо дахь дэгдээхэй очоод чимээгүй болоход би: — Ээж ээ, чи хаа байна? гэхэд чи өөрөө нааш ир гэж ээж нь хашхирлаа. «Фгиу фгиу», «Үгүй ээ, та бүгдийг нь над руу дагуулаад ир» гэлээ. Тэд надад хоёрхон алхам ойртон ирэв. Би Ярикт «За битгий тэнэглээрэй!» гэж нүдээрээ хэллээ. Тэгээд дэгдээхэйгээ тавив, Тэр далавчаараа бут сондуул алгадан дэгдээхэйгээ хөөхөд бусад нь дэвэн дэгдэн алга болов. Харин Ярик бид хоёр ч бутнаасаа нисэж байгаа шувуудын хойноос харж

	— Найзууд минь бид та нарыг хөөрхөн чадлаа даа! гэж инээлдэв.

ГАЙТАЙ ХИАМ

	 

	Ярик маань Рябчик гэдэг залуу нохойтой их сайн найзууд болжээ. Түүнтэй өдөржингөө тоглоно. Тэгж тоглосоор долоо хоног өнгөрүүлэв. Дараа нь бид хоёр энэ хотоос ойн эзгүй байшинд нүүж очлоо. Тэр байшин нь Рябчикаас зургаан мод зайтай байв. Би шинэ газар ирээд байшин сууриндаа тохижиж амжаагүй байтал, нөгөө золигийн Ярик чинь алга болчхов.

	Бүтэн өдөржингөө би түүнийг эрж хайлаа. Шөнөжингөө унтсангүй. Цаг болоод л гадаа гарч Ярикийг дуудаж байв. Өглөө болгоод, сэргийлэх рүү явах гэж байтал манай хүүхдүүд Яриктай ирж байгаа харагдана. Ярик маань Рябчикийнд зочлоод ирсэн юм байжээ. Би бол ноход найзлахад дургүйцдэг ч хүн биш л дээ. Тэгэхдээ Ярикийг харуул манаагаа орхиод зөвшөөрөлгүй явахыг бас зөвшөөрөхгүй. Ингэж болохгүй гэж би захирангуй дуугаар хэлэв.

	— Найз минь энэ бол алба биш, түүнээс гадна бас хошуувчгүй явсан байна. Тийм учраас чамайг дуртай нэг дайралдсан хүн буудах эрхтэй байсан. Чи дүрсгүй муу нохой юм байна. Би энэ бүхнийг их л уурсан хэлэв.

	Тэр, өвсөн дээр хэвтэж их гэмшсэн байдалтай сонсож байгаа нь хуучин алтлаг үстэй ихэмсэг ирланд Ярик биш харин улаан шар өнгөтэй навтгар яст мэлхий шиг санагдав.

	— Дахин Рябчик руу явах уу? гэж би арай зөөлхнөөр асуув.

	Ярик өвөр дээр минь гарав. Түүнийхээр энэ бол, «Дахин хэзээ ч тэгэхгүй, миний сайн эзэн минь» гэж байгаа хэрэг.

	— Битгий намайг ноолоод бай гэж би ууртай хэлэв.

	Тэгээд уучлав. Ярик өвсөн дээр хөрвөөснөө босож шилгээгээд дахиад нөгөө хөөрхөн Ярик маань болов.

	Бидний эв найрамдал нэг их удсангүй, долоо хоног л болов. Тэгээд нөгөө Ярик маань дахин алга болов. Намайг түүний төлөө яаж санаа зовж байгааг мэдээд удалгүй хүүхдүүд оргодлыг надад авчирч өгөв.

	Тэр Рябчикийнд дахин зөвшөөрөлгүй айлчилсан байв. Энэ удаа би түүнтэй юу ч ярилгүй харанхуй зооринд хийв. Тэгээд хүүхдүүддээ дахин ийм явдал гарвал, надад зөвхөн мэдэгдээд түүнд хоол өгөлгүй орхиж байхыг хичээ гэж хэлэв.

	Ярикийг хэнээр ч албадуулалгүй ирдэг болгохыг би ч хүсэж байлаа. Харанхуй зооринд хэсүүлч маань бүтэн хоног байлаа, Дараа нь хуучин шигээ түүнтэй сайн ярилцаад өршөөв. Зоорины шийтгэлээс хойш хоёр долоо хоног дуулгавартай байв. Хүүхдүүд маань хотоос гүйн ирэв.

	— Ярик манайд байна гэв. За тэгвэл түүнд юу ч битгий өгөөрэй гэсэн шүү дээ!

	Цаадах чинь өлсөхтэйгөө зэрэг өөрөө хүрээд ирэг тэгэхээр нь би нэг аятайхан угтаад авна гайгүй.

	Өдөр өнгөрч шөнө боллоо. Би дэнгээ асаагаад диван дээр сууж ном уншиж эхлэв. Гэрэлд зөндөө олон эрвээхэй, цох хорхой цуглан гэрээ тойрон эргэлдэж, ном дээр унаж, үсэнд орооцолдож, дуугарч байлаа. Гэвч хаалга хааж болохгүй байлаа. Яагаад гэвэл Ярик орж ирэх ганцхан зам энэ байлаа. Ер нь би эрвээхэй, цох, хорхойнуудыг анхаарахгүй сонирхолтой ном уншиж байлаа. Би нэгэн зэрэг номоо ч уншиж мөн ойн хөгжмийг ч сонсож байлаа. Гэнэт миний нүдний буланд нэг юм үзэгдэх шиг боллоо. Би толгойгоо хурдан гэгч өндийлгөж хартал алга болчихлоо. Одоо толгойгоо өндийлгөлгүй босго руу харж болохоор уншиж эхэллээ. Удалгүй тэнд нэг шаргал юм гарч ирээд ширээн доогуур сэмээрхэн мөлхөж эхлэхэд нь хулгана хүртэл энэ диван доогуур орж байгаа том амьтнаас мэдэгдэхээр гүйдэг байх гэж бодогдлоо. Би жигд биш, танил амьсгаагаар нь танив. Нэг хэсэг номоо уншаад л хүлээгээд байлаа. Гэвч тэвчээр хүрсэнгүй, босож тагт дээр гараад, Ярикийг их л уурласан дүртэй дуудаж, чанга зөөлөн янз янзаар шүгэлдэж бүр сүүлдээ бүрээ үлээж эхлэв. Ингэж би диван дор хэвтэж байгаа амьтанд өөрийнх нь ирснийг мэдээгүй гэдгийгээ итгүүлж чадав. Дараа нь би хаалгаа хаагаад:

	— Ярик ирэхгүй нь. Оройн хоол идэх цаг боллоо гэж хэлэв. Ярик «Оройн хоол идэх» гэдэг үгийг их сайн мэднэ. Намайг ингэж хэлсний дараа диван дор амьсгал нь зогсчих шиг санагдав. Миний анчны шүүгээнд хатах тутам амттай болдог утсан хиам байлаа. Би анчны хуурай хиаманд их дуртай тэгээд түүнийгээ дандаа Яриктайгаа хамт иддэг юм. Уг нь намайг дөнгөж хайрцгийг нь хөдөлгөхөд л цагариглан унтаж байсан Ярик пүрш шиг год үсрэн нүдээ гялалзуулан ширээнд ойртож ирдэг сэн. Би хайрцаг хөдөлгөтөл диван дороос чимээ ч гарсангүй. Шаргал хоншоор цухуйж байгаа эсэхийг өвдөгнийхөө хоорондуур шагайж харлаа.

	Хоншоор харагдахгүй байв. Хиамаа огтолж аваад шал шалхийтэл чанга гэгч зажилж эхлэхэд бас л чимээ гарахгүй байв.

	Би сүүлдээ сэжиглэж эхэллээ. Ярикийг их хүлээснээс болж энэ бүх явдал надад хий үзэгдсэн юм биш байгаа гэж бодлоо. Түүнийг хиаманд хорхойтон гарч ирэхгүй байна гэж бодоход их л хэцүү байлаа. Яагаад гэвэл тэр хиаманд их дуртай юм. Би хиамны хальсыг таслалгүй хуулж түүнээсээ бариад унжуулахад Ярик өлийж байгаад гэнэт үсэрдэг сэн. Үсрэхэд нь гараа дээшлүүлж амжих юм бол Ярик хойд хоёр хөл дээрээ яг л хүн шиг зогсчихно. Намайг холдвол Ярик миний хойноос дагаж хоёр хөл дээрээ явах бөгөөд урд хоёр хөлөө гар мэт унжуулаад өрөөгөө хэд дахин тойрч явна. Би түүнийг хиамаар хуурч хоёр хөл дээр нь хүн шиг явуулж сургаад хэзээ нэгэн цагт хот дундуур зугаалж явахдаа улаан шар сүүлтэй найзаа гараас нь хөтлөн явах болно гэж итгэдэг байсан юм.

	Ингээд Ярикийг хиаманд их дуртайг нь мэдэж байгаа болохоор түүнийг диван доор байлгаад байх нь хэцүү юм. Би сүүлчийн туршлагаа хийв. Доош нь хиамны өөдөс биш харин хальсыг нь хаяад ажиглаж эхлэв.

	Гэвч тэр яасан ч үгүй. Дараагийн удаа би түүний хэл нь цухуйж байхыг үзэв. Ярик диван доогуур байлаа. Одоо би хиамны хойд хэсгийг нь огтолж аваад утсанд унжууллаа. Түүний хэл нь цухалзав. Би утсаа таттал хэл нь алга болов. Жаахан хүлээж байгаад дахин унжуулахад хоншоор сарвуу нь гарч ирлээ. Одоо нуугдаж тоглох хэрэг алга. Хоёул бие биеэ харж байв. Хиамны өөдсийг дээш нь өргөхөд Ярик хойд хоёр хөл дээрээ босож ирэв.

	— Залуу минь, нааш нь өгөөч дээ! гэнэ ээ.

ЦАСАН ДООРХ ШУВУУД

	 

	Ногтруунууд цасан доор амьдрахад хоёр авралтай тал бий.

	Нэгд, цасан доор унтахад дулаахан.

	Хоёрт, цас модноос янз бүрийн үрийн хамт, газарт унаж ногтруунуудын хоол болдог. Ногтруунууд үр хайж цасан доогуур зам гаргаж мөн дээш нь агаар оруулахад зориулан жижиг нүх хийдэг юм. Хааяа ойд цанаар явж байгаад харахад жижигхэн толгой цухуйгаад алга болдог. Ногтруу явж байгаа нь тэр. Ногтруунуудад цасан доор хоёр ч биш гурван ч аврал байдаг. Дулаан ч, хоолтой ч, амиа хамгаална ч. Хур шувуу цасан доогуур гүйх гэж дурладагтаа ч биш, цаг агаарын тавгүй байдлаас л нуугдаж байгаа нь тэр. Цасан доорх ногтрууны байр шиг үгүй ч гэсэн хур шувууны байр бас нямбай бөгөөд ар талдаа сангасны газартай, урд талдаа агаар орох жижигхэн нүхтэй байдаг юм. Харин цасанд нуугдах дургүй саарал ятуу тосгон руу нисээд тарианы үтрэм дээр хонодог. Шөнөд нь тосгонд эр ятуунуудтай хамт байгаад өглөө нь хуучин газар дээрээ нисэн ирж хооллодог. Ятуу миний ажсанаар бол эсвэл өөрийн зэрлэг зангаа хаясан юм уу, эсвэл төрөлхийн ухаангүй амьтан байх. Харцага түүний нисэх зам болгоныг ажиглажээ. Нисэх гэхээр нь л нөгөө модон дээр харцага аль хэдий нь ирчихсэн хүлээж байдаг юм. Хур шувууг ятуунаас хавьгүй ухаалаг гэж би боддог. Ийм нэг явдал ойд надтай тохиолдсон юм. Цанаар явж байлаа. Сайхан ч өдөр хүйтэн ч гэж жигтэйхэн. Миний өмнө цэлийх талд өндөр хусууд ургачихсан, хус модон дээр хур шувуунууд нахиагаар нь хооллож байв.

	Би тэднийг удаан харж зогслоо. Гэнэт бүх хур шувуунууд хус модны ёроолын цасан доогуур орж нуугдав. Яг энэ үеэр нь гэнэт харцага гарч ирээд хур шувуунуудын нуугдсан тэр цасан дээр буулаа. Хур шувуунуудын яг дээр нь явж байгаа мөртөө хөхлөөрөө ухаж барьж авахыгаа мэдэхгүй байв. Надад энэ бүхэн маш гайхамшигтай санагдаж байв. «Харцага цасан дээр явж байгаа болохоор хөл доороо юу байгааг мэдэрч байгаа, гэхдээ харцага ухаантай мөртөө яагаад хоёрхон сөөм цасыг хөлөөрөө ухаж мэдэхгүй байгаа юм бол доо» гэж би бодов. Яваад л байх юм. Би хур шувуунуудад туслахыг хүсэн харцага руу гэтлээ. Цас зөөлхөн байсан тул чимээ гаргахгүй явж байв. Дөнгөж талбайн жижиг бут модуудыг тойрч явтал арцны бут руу чихээ хүртэл шааж унав. Эндээс би их л чимээтэй босов. «Харцага шуугианыг сонсоод ниссэн биз» гэж бодов. Гарч ирээд харцагын тухай бүр бодохоо больж, талбайг тойроод модны завсраар хартал харцага яг миний өмнөхөн буудахад тун ойрхон зайнд хур шувуунуудын дээгүүр нисэж байв.

	 Би буудтал тэр хэвтээд өгөв. Харин хур шувуунууд харцаганаас их айсандаа буун дууг ч дуулсангүй. Би цанаараа тэдэн дээр очтол, тэд цасан доороос хойно хойноосоо гарч нисэцгээв. Үүнийг огт хараагүй хүнд их гайхалтай санагдах байх. Би ойд бишгүй л юм үзсэн дээ. Харцагын энэ явдал л хачин гайхалтай байлаа. Тийм ухаалаг амьтан байж, энд тэгж тэнэглэж байх гэж. Гэхдээ би ятууг хамгийн тэнэг гэж боддог. Үтрэм дээр хүмүүсийн хажууд эрхэлсээр байгаад хур шувуунууд шиг харцагыг харангуут цасан доор гялсхийн орохыг мэдэхгүй болсон амьтан. Ятуу харцагаас зөвхөн толгойгоо л цасанд нууж чадна. Харин сүүл нь ил байдаг. Харцага түүний сүүлнээс зуугаад хайруулын таваг руу зөөж байгаа тогооч шиг аваад явчихдаг юм.

	 


ЦАГААН ЗҮҮЛТ

	 

	Би Сибирь нутагт Байгал нуурын дэргэд, нэгэн хүнээс, баавгайн тухай сонсоод үнэнээ хэлэхэд үнэмшээгүй юм. Гэвч тэр намайг үнэмшүүлэхийн тулд энэ явдлын тухай дээр үед Сибирийн нэгэн сэтгүүлд «Баавгай хүн хоёр чонотой тулалдсан нь» гэсэн гарчигтай хэвлэгдэж байсан тухай ярив. Байгал нуурын эрэг дээр загас барьж хэрэм агнадаг нэгэн ойн цагдаа суудаг байв. Нэгэн удаа тэр цагдаа сүрэг чононд хөөгдсөн том гэгчийн баавгай байшин руу нь ирж явахыг цонхоороо харжээ.

	Баавгай ч чонын аманд орж дуусав шүү! Гэтэл Миша байшингийн пин рүү орчих нь тэр. Хаалга өөрөө хаагдахад баавгай бүх биеэрээ даран зогсов. Цагдаа түүний учрыг ойлгон винтовоо хананаас шүүрэн цонх руу ойртоод баавгайд хандан:

	— Миша, Миша тэсэж үз гэв. Чононууд хаалга руу цоройход өвгөн цонхоор чоно руу шагайж:

	— Миша, Миша тэсэж үз гэж давтан хэлсээр гурван чоныг алав. Гурвыгаа алуулаад чонын сүрэг зугтаан алга болов. Харин баавгай маань байшинд өвгөнөөр мануулан өвөлжихөөр үлджээ. Хавар болж, баавгай ичээнээсээ гарах цагаар өвгөн нөгөө баавгайн хүзүүнд цагаан зүүлт зүүж өгсөн юм санж.

	Тэгээд бүх анчдад цагаан зүүлттэй баавгайг алж болохгүй гэж анхааруулжээ. Өвгөний анд нөхөр болсон тул, түүнийг хэн ч бууддаггүй ажээ.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

